
NATANAEL deitzen dio San Joanek, eta beste hiru ebanjelariak BARTOLOME.
“Etorri eta ikusi” gonbite egin zion Betsaidako Felipek Bartolome gazteari; harek erraztu zion Jesusenganako bidea. Jesusek Bartolome ikusi eta besterik gabe, bihotz-hondotik atera zitzaion: “Hona hemen benetako israeldar bat, faltsukeriarik gabea” (Joan 1, 47). Halakoxe oso-osokoa zen, antza.
Natanael izenak “Jainkoaren dohaina” esan nahi du. Felipek lagunduta Jesus ezagutu zuen eta betiko bihotzez eta bizitzaz  bat-eginda geratu zen Nazareteko Maisuarekin. Jesus Maisuaren biziera berbera hartu zuen pozik: “Azariak beren gordelekuak dauzkate eta txoriak beren habiak, baina Gizonaren Semeak ez dauka burua non etzan”.
Jesusen jarraitzaile izateak esamesak sortuko zuen bere inguruan bere aurka, baina Bartolome emandako baietzean aurrera. Halako bihotz-beteko altxorra aurkitu zuen Jesusengan! Ez zuen ezergatik ere galduko. Gurutze-ordu ilunean, berak ere huts eman zion Jesusi; baina ongi damutu zitzaion.
Geroago, Espiritu Santuz beterik, hor doa mundurik mundu Jesus iragartzen. Nora? Beharbada Frijia, Persia, Etiopia, Siria, Arabia... aldera.
Irudietan beti agertzen zaigu bizirik larrututa Jesusen izenean, eskuan laban bat duela.  Ikusten denez, Bartolome apostoluaren bizitzako zertzelada gutxi dakigu. Dakiguna nahiko da gorengo mailaraino jasotzeko ere: dena eman duenak -larru eta guzti!- ezin gehiago eman.

JAUNAREN HITZAREN ARGITAN

EBANJELIOA: Joan 1, 43-51

Aldi hartan, Jesusek Galilea-aldera joan nahi zuen. Felipe aurkitu zuen, eta honela esan zion:

- «Jarrai Niri».

Felipe betsaidarra zen, Andres-en eta Pedroren herrikoa.

Felipek Natanael aurkitu zuen, eta esan zion:

- «Moisesek Legean, eta Profetek aipatu zutena aurkitu dugu: Jesus, Joseren semea, nazaretarra».

Natanaelek erantzun:

- «Nazaretetik atera ote daiteke ezer onik?».

Eta Felipek:

- «Zatoz eta ikus».

Jesusek Natanael Beregana etortzen ikusi zuen, eta esan zion:

- «Hona hemen egiazko israeldarra, azpikeriarik gabea».

Natanaelek esan zion:

- «Nondik ezagutzen nauzu?».

Jesusek erantzun:

- «Felipek zuri dei egin baino lehen, pikupean zeundela, ikusi zintudan Nik».

Natanaelek erantzun:

- «Rabbi, Jainkoaren Semea zara Zu; Israelgo Erregea zara Zu».

Jesusek erantzun:

- «Pikupean ikusi zintudala esan dizudalako, sinisten al duzu? Hori baino handiagorik ikusiko duzu».

Eta esan zion gainera:

- «Hara nik egia esan: zerua zabalik ikusiko duzue, eta Jainkoaren aingeruak gora eta behera, Gizonaren Semearen gainean».

GAUR GURE TXANDA
Gizon ezjakinak, eskulanean gau eta egun jardunak, dena jokatzen dute, edozertarako daude prest. Esku hutsik, baina bihotzak beterik; ez armarik, ez ezertariko indarrik gabe, baina Espirituaren adorez sutan. Nora, nola, zer, noiz arte, zenbat... hori egunean egunekoa agertzen joango da.
Santuak hau daukate ziur: Jaunak deituak direla, beren bizitza osoa Hari erantzutea dela, ez dituela bakarrik utziko. Han nahiz hemen erori, bere eskuetan erortzen direla.
Zorionekoak Jesusekin fidatzen direnak! Zorionekoak Jesusekin benetan topo egin dutenak! Jaunagatik asko ematen dutenak, askoz gehiago hartzen dute; bateko ehun. Egia esan, larrua emateko, barrua sendo behar da eduki!

OTOITZA
Jainko Jauna, 
sendo ezazu guregan, 
Bartolome Apostolua zure Semearekin 
bat egin zuen fede leiala; 
eta egizu, haren otoitzez, 
zure Eliza izan dedila
munduaren salbamen-sakramentua. 
Zure Seme Jesukristo gure Jaunaren bitartez.

LAGUN BAT AURKITU DUT

Jesus: Zu beti zera ezustekoa,

itxaroten ez den laguna aurkitzea bezala.

Eta nik aurkitu zaitut.
Ez nuen uste hain hurbiletik Zu ezagutzea.

baina hurbildu zinen, samaritarrarenagana bezala,

eta esan didazu: 
“Emadazu edaten”.

Zakeori bezala, igonda zegoen zuhaitzera begiratu zenuen

eta esan zenion: 
“Jeitsi zaitez,

zure etxean ostatu hartu nahi  dut eta”.

Badakizu behar zaitudana,

eta neronek deitu gabe iristen zara nigana.

Utz ezaidazu bidean Zuri lagun egiten.

Baina, zer diot gero?, Zu nirekin joan ba zoaz eta,

beti zaitut bideko lagun, egundo aspertu gabe.

Ezagutzen nauzu eta badakizu zer behar dudan,

bai nire asmoak eta bai nire ahultasunak.

Ezin dizut deus ere ezkutatu, Jesus.

Nitaz pentsatzea utzi nahi nuke

eta Zuri eskaini nire denbora guztia.

Naizan osoa Zuri eskainita bizi nahi dut.

Zoazen lekura zoazela jarraitu nahi dizut.

Baina hauxe esatera ere ez naiz ausartzen,

ahula naiz eta.

Hau Zuk dakizu nik baino hobeto.

Badakizu nolako buztinez eginda nagoen,

hain hauskor eta aldakor.

Horrexegatik inoiz baino beharrago zaitut,

Zuk etengabe zuzendu nazazun,

Zu izan zaitezen nire eusgarri eta nire atseden.

Eskerrak, Jesus, zure adiskidetasunagatik!
BERTSOA

San Bartolome eguna dugu

baserri-gazte jatorra,

bera ikusi ta besterik gabe

hau da Jesusen aitorra.
Eskuan dauka aiztoa,

ote da hain gaiztoa?

Hau martiritza gogorra!

Larru ta guzti ordaindu behar

on izatearen zorra.

